
Papigsaen, palawaen ken patignayen ti base a masa para iti gubat ti umili

Editoryal



Ti lumawlawa ken umun-uneg a suporta ti base a masa ti kangrunaan a tulbek no apay nga iti kaanuman ket saan a maparmek ti Bagong Hukbong Bayan (BHB) ken ti isaysayangkat daytyo nga armado a rebolusyon. Uray higante nga ulimaw (monster) ti kabusor ken uray usarewn na amin a minamauyong a pamuspusan ti panangikuspil, saan na a naan-anay a mapagsina ti masa ken ti BHB ken saan a maparmek ti pangngeddeng da nga umabante iti dana ti gubat ti umili.

Sibubukel ti pangngeddeng ti BHB nga ipatungpal ti rebbengen na a pakaawatan, pagkaykaysaen ken nalawa a patignayen ti masa a mannalon, ken iti kasta ket patibkeren ken palawaen ti base a masa ti soldado ti umili. Tulbek ditoy ti panangiyabante ti nalawa a tignayan nga antipyudal iti kaaw-awayan tapno labanan dagiti kumarkaro a langa ti panangidadanes ken pananggundaway kadagiti mannalon.

Kanayon nga isaksakit ti BHB ti masa, ammoen dagiti kasasaad ken dagiti arungaing da ken agtigtignay tapno matulongan da a kolektibo a risuten dagitoy. Naan-anay a tamtamingen ti BHB dagiti problema iti ekonomya, pagbiagan, produksyon, salun-at, sanitasyon, edukasyon, kultura, linak ken seguridad, droga ken dadduma pay.

Tulbek iti amin dagitoy ti ekonomya wenno mainaig iti produksyon ken no kasano a masagrap wenno maipapaidam iti masa ti kinabaknang a partuat da. Naanusa da nga ipakpakaawat a saan a nainkalintegan ken awan inted ti diyos a kalintegan kadagiti apo’t daga, wenno dagiti usurero ken komersyante a tagikuaen ti kinabaknang a pinartuat ti ling-et ken bannog da. Rumbeng nga idanon ti BHB iti baro a tukad ti kalawa ken regta ti panangdanon, panangpagkaykaysa ken panangpatignay iti masa a mannalon. Kas maiyannurot iti Tarabay iti Reporma iti daga, inted ti amin a kabaelan nga iyabante ti pannakaibaba ti abang ti daga, ingato ti tangdan dagiti mangmangged talon, ibaba ti interes ti pautang ken ingato ti presyo dagiti produkto da. Rumbeng a mapataud ti nasasaknap a pannakilaban kontra iti Rice Tariffication Law, Coconut Farmers and Industry Trust Fund Act, liberalisasyon iti panagangkat ti karne ti baboy, manok ken dagiti produkto nga agrikultural ken dadduma pay a linteg ken patakaran a padagsen kadagiti masa a mannalon. Ad-adda a kasapulan daytoy iti sango ti nakaro a krisis ti ekonomya ken pagbiagan.

Iti sango ti panagngato ti presyo ti taraon ken kinakurang, rumbeng nga agtultuloy nga agtinnulong ti masa ken dagiti Nalabbaga a mannakigubat iti panangirussuat kadagiti kampanya ti produksyon, dagiti agbagas a mula ken natnateng. Rumbeng met a papigsaen ti tignay masa tapno sangoen ti pandemya a Covid-19 babaen iti panangingato ti kaammuan ken panangipatungpal kadagiti addang ti panangliklik, panangywan iti salun-at, panangisagana kadagiti pasilidad ken panangited ti umanatop a panangaywan kadagiti nataengan ken panangsingir iti kinapalpak ti reaksyunaryo a rehimen.

Rumbeng met a naan-anay a papigsaen ti pannakilaban ti masa a mannalon ken dagiti minorya nga umili kontra iti nadumaduma a langa ti panaggamgam ti daga dagiti dadakkel nga apo’t daga ken dadakkel a kapitalista para iti panangitakder wenno panagpalawa kadagiti plantasyon, operasyon ti minas, proyekto nga enerhiya, ekoturismo ken dadduma pay.

Rumbeng a papigsaen ken patibkeren dagiti lokal a rebolusyonaryo nga organisasyon ti masa ken dagiti sangay ti Partido. Rumbeng a seguraduen ti tuloytuloy nga andar daitoy. Saan a rumbeng a baybay-an a mapugsat ti silpo kadagitoy kagiti komite ti Partido iti teritoryo ken dagiti kumand ti BHB iti larangan ken dagiti distrito. Paregtaen ti panagsanay ken panagpadur-as kadagiti lokal a kadre ken lider masa, ingato ti kabaelan da iti panangidaulo ken panangpatignay iti masa.

Rumbeng a takuaten dagiti kadre, dagiti lider, aktibista ken masa dagiti pamuspusan ti nainget a panaglimed tapno agtalinaed a bulsek ken tuleng dagiti pasista uray no adda da iti mismo a murdong ti agong ti kabusor. Rumbeng nga agpakalaing kadagiti taktika ti pananglaban iti militarisasyon iti lugar da, iti nadumaduma a pamuspusan ti direkta wenno saan a direkta a pananglabsing iti mandar dagiti soldado, panangkontra iti pananginget da, pananglaban iti puersado a panagrekrut iti paramilitar, iligal a panagaresto ken pammapatay, panangibutaktak ken panangkondenar iti midya ken social media iti kadagiti maiwarwaras a dis-impormasyon ken kinaulbod, ken saan a panangbigbig wenno saan a panangipalubos iti presensya da. Rumbeng nga agpakalaing dagiti yunit ti BHB iti limed a tuloytuloy a silpo iti masa ken panangisayangkat kadagiti armado nga aksyon kontra kadagiti pasista nga agin-aari kadagiti baryo.

Rumbeng a pagplanuan dagiti umanatop a kumand ti BHB ken dadaulo ti Partido ti panangpalawa iti teritoryo da ken panangbukel kadagiti baro a larangan a gerilya, kabayatan a patpatibkeren ken napinget a lumaban kadagiti agdama a larangan ken kadagiti base a gerilya. Kabayatan a lumawlawa ti sakop ti gubat ti umili, ad-adda a maiduron ti kabusor a bennaten ti puersa na ken ipakita dagiti nakapsut a paset na nga agbalin a target dagiti taktikal nga opensiba ti BHB.

Iti agutultuloy a panagpalawa ti matigtignayan a teritoryo dagiti yunit ti BHB, ad-adda a mapetpetan na ti inisyatiba iti gubat. Rumbeng nga agtultuloy nga isayangkat ti BHB dagiti anihilatibo a taktikal nga opensiba a segurado ti balligi kontra iti nakakapsut ken nakasina a yunit ti kabusor para iti panggep nga alaen ti armas ti kabusor. Mainaig kadagitoy dagiti atritibo a taktikal nga opensiba tapno balsen, guloen wenno saan a paturogen ti kabusor kadagiti ditatsment da wenno kampo. Rumbeng nga ipakat ti BHB dagiti yunit partisano kadagiti syudad wenno sentro ti ili tapno biraen dagiti pasista nga adda iti likud dagiti krimen kontra iti masa, ken tapno buraken dagiti linya ti komunikasyon, transportasyon ken suplay ti kabusor.

Ad-adda a paborable ti panangiyabante ti gubat ti umili iti Pilipinas iti sango ti kumarkaro a krisis ti agar-ari a sistema ken sobra a pasista a kinaranggas iti uneg ti tiraniko a rehimen. Ti narigat mabaelan a kinakurapay ken kimmaro a panangidadanes ken pananggundaway ti mangidurduron iti umili a Pilipino a sumrek iti armado a rebolusyon. Rumbeng nga agtultuloy nga agpakalaing ti Partido ken BHB iti panangbalanse ken panangkombina ti armado a pannakidangadang ken pannakilaban iti pulitika, ti trabaho a masa ken trabaho militar, tapno palawaen ken patignayen ti masa iti dalan ti demokratiko a rebolusyon ti umili.




16 nga opensiba ti BHB iti 9 a prubinsya

Saan a bumaba iti 16 nga armado nga aksyon iti siyam a prubinsya ti insayangkat ti Bagong Hukbong Bayan (BHB) iti napalabas a dua a lawas. Ipakpakita daytoy ti determinasyon ti BHB a paayen ti ambisyon ti pasista a rehimen a buraken ti armado a rebolusyon.

Albay. Tinambangan ti maysa a yunit ti BHB ti lugan ti 93rd Special Action Companay-PNP idi Abril 3 iti Barangay Aliang, Ligao City. Dua a pulis ti napapatay ken dua ti sugatan. Awan ti sibilyan a nairaman iti operasyon, maisupadi iti isaksaknap ti ti militar.

Lanao del Norte. Pinabettakan dagiti Nalabbaga a mannakigubat dagiti agop-operasyon a soldado iti nabantay a paset ti Sityo Salingsing, Barangay Rogongon, Iligan City idi Marso 31, maika-11:00 ti bigat. Siyam a soldado ti naipadamag a natay ken uppat ti nasugatan. Iti malem na, pinaputokan ti maysa a yunit ti BHB ti detatsment ti CAFGU iti Sityo Binasan iti pareho a barangay. Maysa nga elemento ti CAFGU ti napapatay ken dua a soldado ti nasugatan. Saklaw ti 4th Mechanized Infantry Battalion ti 1st ID ti lugar.

Bukidnon. Lima a soldado ti napapatay iti serye ti atake ken kontra atake iti baet ti BHB-Bukidnon ken 1st Special Forces Battalion (SFB) idi Marso 20 iti San Rafael, Talakag. Uppat nga elemento ti napapatay idi tinambang ti BHB ti maysa a kolum ti 1st SFB a mangdakdakiwas iti kabakiran iti maika-3:00 ti malem. Sakbay daytoy, iti maika-10 ti bigat, rinaut ti 1st SFB ti kampo ti BHB no sadino ket 2 a Nalabbaga a mannakigubat ken maysa a soldado ti natay.

Agusan del Sur. Tinambang ti BHB ken napapatay ti maysa nga elemento ti CAFGU iti Barangay Sto. Niño Patrol Base iti Bayugan City idi Marso 28.

Oriental Mindoro. Maysa ti napapatay nga elemento ti 203rd Ibde idi pinaputokan ti BHB ti kampo da iti Malu, Bansud idi Marso 28 iti distansya a 10 a metro. Iti nakaro a pannakakigtot, awan sarday a nagputputok dagiti soldado.

Sorsogon. Napapatay iti operasyon a partisano idi Marso 28 ti parasiput ti 31st IB ken kameng ti CAFGU iti Barangay San Antonio, Barcelona.

Panay. Pito nga atake ti insayangkat ti puersa ti BHB iti isla kontra kadagiti soldado ken pulis. Idi Marso 30, tallo a daras da a pinaputokan dagiti agop-operasyon a soldado ti 12th IB iti nagan ti Retooled Comminity Support Program kadagiti barangay ti Siya ken Lahug iti Tapaz, Capiz. Rabii ti Marso 23, pinutukan da ti detatsment ti CAFGU iti Bagacay, Igbaras, Iloilo. Idi Marso 21, pinaputokan ti BHB dagiti pulis iti Grasparil, Sibolom, Antique. Iti sumaruno nga aldaw, tallo a pulis ti nasugatan kalpasan a pinaputokan ida ti BHB iti Onop, Miag-ao, Iloilo.

Iti Marso 29, naipadamag met ti BHB-Bicol ti armado nga aksyon daytoy iti Masbate ken Albay. Tinambang ken pinabettakan ti yunit daytoy dagiti agop-operasyon a soldado iti Masbate City. Napapatay ti dua a soldado ken maysa ti nasugatan. Iti Albay, pinasardeng met daytoy ti operasyon ti Ibalong Resource Development Company iti Barangay Miiti, Camalig, Albay. Mangdaddadael iti aglawlaw ken aga-agaw ti daga dagiti mannalon ti nasao a kumpanya.

Northern Samar. Nasugatan ti maysa a soldado kalpasan a tinambang dagiti Nalabbaga a mannakigubat iti Barangay Poponton, Las Navas idi Marso 6, Kabayatan na, inpakaammo met ti maysa a yunit ti BHB iti probinsya ti pannakatay ti maysa a pulis ken nasugatan ti maysa pay kalpasan ti nagsaruno nga operasyon a haras ti hukbo ti umili idi Pebrero 16-19.

Natay iti operasyon nga isnayp ti BHB ti maysa a soldado iti Barangay Tarabucan, Matuguinao, Western Samar idi Pebrero 4.




#NPA52, rinambakan



Naiyaramid dagiti selebrasyon para iti maika-52 nga anibersaryo ti pannakaitakder ti Bagong Hukbong Bayan (BHB) idi Marso 29 iti tengnga ti awan-sarday nga operasyon ti Armed Forves of the Philippines.

Rinambakan ti anibersaryo iti kaaw-awayan ken syudad ti southern Tagalog iti tengnga ti kumarkaro a pasista a panagraut ti rehimen a Duterte iti rehiyon. Sinarakusok dagiti immatendar ti selebrasyon ti nasedsed a pakat ti kabusor tapno makadanon iti kampo ti BHB iti rehiyon. Iti syudad, napigsa ti kiddaw iti BHB a maikkan ti rebolusyonaryo a hustisya dagiti biktima ti kinaranggas ti rehimen.

Sinaludoan ti BHB-Negros ti amin a Nalabbaga a kumander ken mannakigubat kadagiti balligi da ken ti panangitultuloy iti armado a pannakidangadang. Manipud iti 60 a puersa a nabati manipud naisayangkat ti Maikadua a Naindaklan a Tignayan ti Panagilinteg, iti agdama ket addan ti lima a laragan a gerilya a nakaaplag manipud amianan agingga na ti abagatan a Negros.

“Pakyas ang US-Duterte!” (Napaay ti rehimen nga US-Duterte!) ti panglukat a mensahe ti NDF Northeastern Mindanao Region. Inyawis ti Regional Operational Command ti rehiyon a rimbawan dagiti nagkapuyan a kas ti konserbatismo militar. Inpakaammo na daytoy ti uppat a dadakkel a taktikal nga opensiba no sadino a nakasamsam kadagiti nangato ti kalibre na nga armas iti Surigao del Norte ken Surigao del Sur.

Naiyaramid met ti programa iti Southern Mindanao Rgion.




Nasinged ti masa ken hukbo iti Ilocos-Cordillera



Kas iti dadduma a lugar iti pagilian, nangted ti dakkel a karit kadagiti yunit ti hukbo ti umili ken rebolusyonaryo nga umili ti pandemya a Covid-19 ken kumarkaro a pasismo ti estado iti rehiyon nga Ilocos-Cordillera. Dagitoy ket mapangngeddeng a sinango dagiti yunit ti hukbo ti umili iti rehiyon.

Maibilang ditoy ni Ka Emili, maysa a rebolusyonaryo nga agtutubo a tumaktakder nga opisyal iti pagbiagan (lohistika ken suplay) ti nakapaunegan na a platun. Gapu iti lockdown, naingetan ti pagnaan ti agas, taraon ken kasapulan ti masa ken hukbo. Tapno rimbawan daytoy, naiduron da nga agbalin a managparnuay, agpanunot ken mangiyaramid ti baro a moda ti panagtignay ken pairutan ti panangpetpet ti disiplina militar.

“Kas opisyal ti pagbiagan, maysa a dakkel a karit kanyak ti agpanunot kadagiti pamuspusan tapno makatulong iti panangpataud ken panangipangato iti pagbiagan ti masa iti panawen ti pandemya,” kuna ni Ka Emili. Nagisayangkat da ti kampanya iti salun-at ken edukasyon maipanggep iti Covid-19 tapno pukawen ti buteng dagiti taga-baryo ken ipakaawat ti kinapateg ti panangsurot kadagiti protocol iti salun-at kabayatan nga itultuloy ti produksyon.

Simmaruno nga insayangkat ti yunit ti kampanya ti panangipangato ti produksyon ti hukbo ken masa. “Nagbalin a mas regular ti partisipasyon ti hukbo iti produksyon no maiyarig iti napalabas,” kuna ni Ka Emil. “Ditoy a limmawag kanyag ken kadagiti kakadua ti kinapateg ti kolektibo a panagtignay ken panangisayangkat ti rebolusyon nga agraryo,” kinuna na.

Iti maysa a baryo, nakaapit ti hukbo ken masa ti sinako a karabasa, kamote, aba, ken sayote, a sigud a mabaybay-an laeng gaputa adda met dagiti lako a taraon. “Inyawis mi met ti panagmula ti unas ken kape kas kasukat ti komersyal nga asukar ken kape. Dagiti mula a makatulong tapno pumigsa ti resistensya kas iti suwa, “perres” (lemon) ken dangla, a sigud a nabaybay-an ket pinadakkel ken inusar. Kagiddan ti panangipangato ti kabaelan ti masa nga agpataud ti taraon ti kabaelan da a tumulong iti hukbo ti umili.

Idi nagbalin a nagaraw ti yunit, kasapulan nga agmaniobra da iti asideg a bakir. “Dakkel a bentahe ti kammuan kadagiti mula iti bakir ken kammuan iti panaganup,” kunana. Istorya na, kadagiti panawen a saan da a makaasideg iti baryo, nakabaelan da ti agbiag babaen kadagiti kinabaknang ti bakir, kadagiti prutas ken natnateng, igat ken alingo. Gagu ditoy ngimmato ti pannakaawat na iti kinapateg ti panangaywan ti aglawlaw.

Nagbalin a karit uray iti personal a panangmuli iti bagi ni Ka Emil ti nasango na a kasasaad. “Idi immuna a bulan ti pandemya, nasaludsod ko iti bagik, kabaelak ngata?” Ngem isuna met laeng ti nangsungbat iti bukod na a saludsod. “Saan ko a mammuan no saan ko a mapadasan.” Petpet ti rebolusyonaryo a pangngeddeng, ad-adda pay a nagpursige iti rebbengen na.

“Kabatog ti militarisasyon dagiti atiddog ken narigat a pannagna, puyat ken bannog,” kunana. Dimmakkel iti syudad ken nanam-ay a biag. “Kasapulak a doblien ti anus ko tapno makaanatop. Narigatanak nga agtignay idi damo, ken no dadduma ket bumaba ti moral ko, ngem in-inut a nakaanatupak.” Ti istorya na, nagbalin a mas silulukat iti kakadua iti panangibaga kadagiti pampanunoten ken marikrikna na. “Naadal ko nga agsanggir iti kakadua ken masa,” kinuna na.

Napaneknekan na iti bukod na a bagi a kabaelan dagiti rigat ken sakripisyo iti panagbalin na a Nalabbaga a mannakigubat. “Kabaelan gayan nga ipraktika ti simple a panagbiag ken napinget a pannakidangadang. Nakasaganaak ken ti yunit mi a serken ti nairut a kasasaad ken daddadakkel a karit.”

Kas inbaga ti mensahe ti Komite Sentral iti maika-52 nga anibersaryo ti Partido Komunista ti Pilipinas, babaen iti panangidaulo ti Partido ket determinado ti nalawa a masa ti umili a labanan dagiti pasista nga atake, rebbeken ti rehimen nga US-Duterte ken iyabante ti gubat ti umili inggana ti balligi,” pananggibus na.




Base a masa, lumawlawa iti Cagayan Valley



Agtultuloy a lumawlawa ken umun-uneg ti suporta ti masa iti nainkalintegan a gubat ti umili. Daytoy ti pablaak ni Elias Almazan, ti opisyal iti politika ti Bagong Hukbong Bayan (BHB)-Cagayan Valley (Fortunato Camus Command). Iti pannakisarita ti Baringkuas (rebolusyonaryo a pagiwarnak iti rehiyon), dinagsenan na a saan a nalapdan dagiti nainget ken nasedsed nga operasyon ti Armed Forces of the Philippines (AFP) ken Philippine National Police (PNP) ti panaglawa ken panagkonsolidad ti rebolusyonaryo a base a masa iti rehiyon.

Kuna ni Ka Elias, kabayatan nga agisaysayangkat ti AFP ken PNP kadagiti kadakkel ti batalyon wenno brigada nga operasyon militar ken napaut nga operasyon a Retooled Community Support Program (RCSP) kadagiti baryo, nakapaadu ken nasubliyan dagiti yunit ti BHB ti umad-adu a bilang dagiti baryo ken ili a saan a sakop dagiti nakapokus nga operasyon militar. Nanayunan ti mano ribu a baro a kameng ti base a masa dagiti larangan a gerilya manipud 2020.

Saan laeng a nadanon dagiti platun ti BHB dagiti agaabay a baryo ken komunidad kadagiti interyor ken asideg ti bambantay, ketdi uray kadagiti patag ken igid ti haywey ken baybay.

Kinuna na, iti amin a lugar a nasubliyan ti hukbo, napudot latta ti panangsarabo ti masa kadakuada, aglalo dagiti agsagsagrap ti kinarigat ken pannakagundaway.

Awanan serbi ken awanan linaon a propaganda laeng ti ar-aramiden ti militar a panangpilit kadagiti lokal a gubyerno nga ideklara ti BHB kas “persona non grata.” Gaputa dagiti umili mismo ti agkidkiddaw a danonen ti BHB ti lugar da tapno idano dagiti parikut da.

Maibilang kadagiti nalatak a parikut da ti nasaknap ken nadumaduma a langa ti panagagaw ti daga. Kangrunaan na nga ar-aramiden dagiti dadakkel nga apo’t daga, pribado a kumpanya, ahensya ti gubyerno ken kakumplot da a kontraktor.

Mainayon ditoy ti agduduma a langa ti malapyudal a pananggundaway kas ti nakangatngato nga interes ti pautang ken dadduma pay a langa ti usura, nababa a presyo ti produkto ti mannalon, ken dagiti langa ti komersyante a panagsuwitik iti panaggatang kadagiti produkto da. Kuna ni Ka Elias, “para iti masa, ti BHB laeng ti makita da a napudno ken naregta a mangidatdatag ti husto a solusyon kadagiti parikut a sangsangoen da.”

Agtultuloy a matigtignayan ken saan a napanawan ti BHB dagiti baryo ken ili a saklaw ti napaut nga operasyon ti RCSP. Tapno limed a madanon dagitoy, agipatpatulod dagiti platun ti babbabassit a yunit tapno sumilpo iti masa ken agipatungpal ti kabaelan da a trabaho.

“Inutil dagiti operasyon ken saywar ti kabusor gaputa nalaka a maawatan ti umili a ti AFP ket agpampammarang laeng a nagbalbaliw manipud iti galad na a kontra-umili.”

Puonan ti hukbo ti umili ti rebolusyonaryo a kaammuan a manon a dekada a naimula ken rimmusing iti intar ti umili. Lumawlawa ti saklaw ti teritoryo ken umad-adu dagiti baryo ken tipak dagiti baryo a mataktakderan kadagiti nangatngato a tukad ti rebolusyonaryo nga organisasyon ti masa ken dagiti bukod da nga organo ti Nalabbaga a bileg pultikal.

“Uray pay maiyun-una iti agdama ti panagpalawa, kasapula met laeng a giddanan daytoy ti panagpatibker ti base a masa,” pananggibus na.




Panangsaludo kenni Rosalino Canubas

Salsaludoan ti Komite Sentral ti Partido ti Partido Komunista ti Pilipinas ken ti Komite ti Rehiyon iti Cagayan Valley ni Kadua Rosalino Canubas (Ka Yuni)), kumader ti rehiyon ti BHB iti Cagayan Valley, a napatay iti maysa a labanan iti Barangay San Mariano Sur, San Guillermo, Isabela idi Marso 15.

Ti pammadayaw ti Komite Sentral ket nailanad iti pablaak daytoy idi Marso 29. Kunana, maysa ni Ka Yuni kadagiti agtutubo a kadre ti Partido a nabutosan iti Komite Sentral iti Maikadua a Kongreso ti Partido idi 2016. Daytoy ket panangbigbig kadagiti kontribusyon na iti trabaho militar iti panawen nga adda isuna iti Southern Mindanao ken Western Mindanao.

Iti Cagayan Valley, no sadino a naudi a naidestino, nabigbig ni Ka Yuni iti kinapursige na, aniaman ti msango a lapped wenno rigat a mapasaran. Ni Ka Yuni ket isu ti maikadua a kalihim ti Komite ti Rehiyon ti Partido iti Cagayan Valley.

Mabasa ti pammadayaw ti Komite ti Rehiyon ti PKP iti Cagayan Valley iti cpp.ph.

























Dagiti kalsada ti korapsyon ken gubat iti Northern Mindanao



Sangkasarita ti reaksyunaryo a gubyerno a papardasen dagiti farm-to-market road (FMR) wenno dagiti kalsada manipud kadagiti talon agturong iti paglakuan ti panagibiahe ti apit dagiti babassit a mannalon ken iti kastoy ket ngumato ti presyo dagiti produkto da. Ngem awan ti pakainaigan dagiti kalsada iti panagpresyo ti apit a masansan ket ikedkeddeng dagiti dadakkel a negosyante.

Iti kaso dagiti komersyal a produkto kas iti bagas, kakaw, kape, asukar ken dadduma pay, maikedkeddeng dagiti presyo basar iti panagngato ken panagbaba ti presyo iti sangalubongan a linnakuan. Iti aktwal, agbalbalin ketdi a behikulo dagitoy a kalsada tapno mapapartak dagiti komersyante ti panaggatang ti apit iti nababbaba a presyo gapu ta nalaklaka ti panagbiahe da. Pinapardas met laeng dagitoy ti panagserrek dagiti mananggamgam ti daga ti babassit a mannalon.

Sigud a programa dagiti napalabas a rehimen dagiti kastoy a kalsada. Idi pay laeng, ti panangiyaplag kadagitoy ket napnuan ti burukratiko a kinaruker, agserserbi laeng kadagiti komersyal a plantasyon ken minas, ken kadagiti para iti militar a panggep a kontra-insurhensiya a gubat ti reaksyunaryo nga estado.


Kalsada a mangsilpo ti gubat iti korapsyon

Insapubliko ti Northern Mindanao Regional Task Force to End Local Communist Armed Conflict (RTF-ELCAC) a 142 a proyekto a kalsada ti maiyaramid itatta a tawen. Nasurok a doble daytoy ngem iti 68 a nailinya idi 2020. Kadagitoy, 20 a kalsada ket kadagiti barangay nga adda dagiti nakatakder a kampo ti militar.

Nasurok 68 iti 142 a proyekto a kalsada ket adda iti Bukidnon. Kaaduan ditoy ket iti ili ti Impasug-ong nga ayan ti headquarters ti 8th IB. Saan a bumaba iti 13 a barangay a maikkan ti kalsada ket adda kampo, detatsment wenno madama a saksakopen dagiti soldado ti AFP iti nagan ti Community Support Program.

Segun iti datos ti Department of Public Works and Highways (DPWH) idi 2020, ti panagaramid ti maysa a kilometro a kalsada ket aggatad ti abereyds a ₱13 milyon. Ngem iti Baungon, Bukidnon, ti proyekto nga 8-kilometro a kalsada a mangsilpo kadagiti barangay ti Mabuhay ken Imbatug ket aggatad ti P67.5 milyon tunggal kilometro – lima a daras a nangatngato ngem iti abereyds. Ti plano met nga 8-kilometro a kalsada iti Barangay Concepcion, Valencia City ket aggatad ti nasurok doble, wenno P30 milyon tunggal kilometro.

Adu kadagitoy a proyekto ket namin-ano a nailista, kas iti plano a kalsada iti Barangay Kibalabag, Malaybalay City a namintallo a nailista ken nailatangan ti badyet a nasurok P300-P360 milyon tunggal maysa. Namindua a daras met a nailista ti maysa a kalsada iti Kisolon idiay Sumilao a napondoan ti sag-P600 milyon. Tallo pay a dadduma a proyekto iti probinsya ti makaawat met laeng ti doble a pondo iti uneg ti Barangay Development Program.

Malaksid kadagitoy, sumagmamano kadagiti nailista manen ken napondoan ket dagiti kalsada a naaramiden idi 2020, wenno nabayagen nga addaan kalsada. Adda met ti sumagmamano a triple ti alokasyon iti badyet ti DPWH.



Sin-o ti makabenepisyo?

Kadagitoy pay laeng, ginabsuon a kuarta ti magamrud dagiti heneral ti RTF-ELCAC, dagiti opisyal ti lokal a gubyerno ken DPWH, a notoryus kas pinakakorap kadagiti ahensya ti reaksyunaryo nga estado. Agnumar met laeng iti pondo ti pagilian dagiti kumpanya iti konstruksyon a nasinged iti pamilya Duterte, kas iti Ulticon Builder Incorporated, a makaal-ala kadagiti dadakkel a proyekto iti Mindanao. Agur-uray met dagiti kumpanya iti semento dagiti dadakkel a burgesya kumprador a da Ramon Ang (First Stronghold Cement Industries, Inc.) ken Tomas Alcantara (Holcim Philippines) a kangrunaan nga agkaribal iti negosyo ti semento iti Mindanao.

Nam-ay ti ipaay dagiti kalsada para kadagiti planta ti enerhiya ken komersyal a plantasyon a nakaad-adu iti Bukidnon. Masarakan iti rehiyon ti kaaduan a komersyal a plantasyon, a mangsaksaklaw iti agarup 127,000 ektarya nga agrikultural a daga. Ti Dole, Davco ken Del Monte a mangsaksaklaw kadagiti sibubukel a komunidad ken ansestral a daga iti pito nga ili iti probinsya, ket panggep na nga agpalawa ti agarup 80,000 nga ektarya ditoy ken iti kabangibang a Misamis Oriental. Iti agarup 30 a proyekto nga FMR kadagitoy nga ili, nalaklaka ti transportasyon manipud kadagiti plantasyon.





Pannakalugi dagiti mannalon ti abaka iti Bicol



Sakbay pay ti pandemya a Covid-19, maluglugin dagiti mannalon ti abaka iti Catanduanes. Ti 50 kilo nga abaka ket mailako laeng iti gatad a ₱3,000, a relatibo a nababbaba no ikumpara iti kabuklan a gastos iti produksyon ken abang iti apo’t daga a dumanon iti ₱5,000.

Iti kabuklan, mapatta-patta a saan a bumaba iti 200,000 dagiti pamilya ti mannalon nga agmulmula ti abaka iti intero a pagilian. Saksaklawen daytoy ti 180,302 ektarya a pagmulaan ti abaka. Atrasado, nasinasina ken saan a sistematiko ti panagmula ti abaka. Awan ti signipikante a panagdur-as dagiti ramit iti produksyon ken manumano ti panagmula, panagapit inggana iti paghag-ot wenno panagsuyod tapno maala ti sag-ut na.

Kadawyan a dumanon iti dua a tawen sakbay a mausar ken maapit ti abaka manipud iti panagmula ditoy. Tallo inggana uppat a bulan met sakbay a tumubo manen. Iti 20-30 a puon ti abaka, makaapit ti mannalon ti 20 kilo ti abaka a mangsapul ti 2-3 tao tapno apiten daytoy iti uneg ti 2-3 nga aldaw.

Ti Catanduanes, segun iti Philippine Fiber Industry Development Authority, ti mangsupsuplay ti 30% ti abaka iti intero a pagilian. Ti rehiyon ti Bicol ti addaan ti kadakkelan a paset iti produksyon ti abaka.

Segun iti panagadal ti Kawanihan iti Instruksyon ti Partido Komunista ti Pilipinas iti Bicol, ti abereyds a presyo ti nagango nga abaka iti Catanduanes ket ₱60/kilo sakbay ti pandemya. Mabalin pay nga agbaliw ti presyo ti nagango nga abaka segun iti kalidad daytoy. Masansan a nalaklaka ti presyo ti nagango nga abaka no saan a napudaw. Tapno makailako ti 50 a kilo ti nagango nga abaka, aggastos ti kabuklan a ₱4,210 dagiti mannalon para iti produksyon.

Makuenta ti gastos iti sumaganad a wagas: ₱600 para iti panagdalus ken panagpukan kadagiti puon ti abaka. Minimum a dua a mannalon ti kasapulan a tangdanan para iti panagsuyod. Iti dua nga aldaw, agdagup daytoy ti ₱2,400. Makagastos met ti ₱300 para iti panagbilag.

Para iti transportasyon, agarup gumastos dagiti mannalon ti ₱1 tunggal kilo ti para iti panagbunag manipud iti talon agturong iti kalsada. Ti panagibiahe manipud iti baryo agturong iti paglakuan ket ₱30 tunggal bandala (reppet/naurnong a sag-ut ti abaka). Iti uneg ti tallo nga aldaw, ti gasto iti taraon ket aggatad ti ₱450. Masikissay manipud iti kabuklan a pastrek ti 25% nga abant iti apo’t daga. Iti udi na, nalugi pay ti mannalon iti agarup ₱1,960.


Naisangsangayan a produkto a Pilipino

Maysa ti Pilipinas kadagiti sumagmamano a pagilian iti intero a lubong nga agsupsuplay ti abaka. Mabigbig daytoy iti nagan a Manila Hemp. Malaksid iti rehiyon ti Bicol, agparpartuat ti abaka ti Mindoro iti Luzon, Leyte, Samar, Negros Oriental, Iloilo ken Aklan iti Visayas ken amin dagiti probinsya ti Mindanao. Kaaduan kadagiti agmulmula ditoy ket babassit ken marigrigat a mannalon ken nailian a minorya. Idi 2016, 180,302 ektarya a daga ti adda ti mula na nga abaka.

Agsupsuplay ti Pilipinas ti 87% iti sangalubongan a suplay ti abaka. Idi 2019, naka-eksport daytoy ti agbalor iti $156 milyon (wenno ₱7.8 bilyon iti sinnukat a $1=₱50) a produkto nga abaka. Iti listaan, ti abereyds a gatad ti produkto nga abaka a naieksport tunggal tawen ket $97.1 milyon no sadino ket 12.6% ditoy ket manipud iti sag-ut ti abaka (raw fiber)

Idi 2020, nagsuwek ti kabuklan a produksyon ti abaka iti 2.17% manipud 72.3 ribu a metriko tonelada idi 2019 nagturong iti 70.77 ribu a metriko tonelada. Daytoy ket gapu kadagiti restriksyon iti transportasyon a naiyulog kasilpo iti pandemya a Covid-19 ken dagiti bagyo a simrek iti pagilian idi maudi a paset ti 2020.

Segun iti datos ti Food and Agriculture Organization ti United Nations, ti abereyds a presyo a para iti eksport a sag-ut ti abaka iti intero a 2016 ket adda iti $1.99-$2.35/kilo (₱99.32-₱117.50) depende iti klase na. Daytoy ket nangatngato ti ₱30 ngem ti presyo a pangilaklakuan ti mannalon ti abaka kadagiti komersyante.

No dagupen, ti ganansya iti panageksport ti 50 kilo a sag-ut ti abaka ket dumanon iti ₱4,966-₱5,876, nasurok 60% ti pastrek ti mannalon a ₱3,000 laeng. Daytoy ket uray no solo a baklayen ti mannalon ti produksyon, ken awan ti nayon a balor ti raw fiber a maiyeksport iti sabali a pagilian.

Dumanon iti 57% ti sag-ut ti abaka ket maiproseso para iti panagaramid kadagiti tea bag ken dadduma nga espesyal a papel. Ti tunggal tea bag ket aggatad ti ₱1.50-₱2 tunggal maysa.

Mausar ti abaka iti panagaramid ti kuarta, bado ken dadduma pay. Idi napalabas a tawen, naipadamag met a mayat a material daytoy para iti panagaramid ti face mask.





Lider ti unyon, agama a mannalon, pinatay

PINALTOGAN KEN NATAY iti paraangan ti engklabo iti Barangay Canlubang, Calamba ni Dandy Miguel idi Marso 28. Ni Miguel, mangmangged ti Fuji Electric Philippines, ket presidente ti unyon a Lakas ng Nagkakaisang Manggagawa iti Fuji Electric Philippines. Isuna met laeng ti bise presidente ti Pagkakaisa ng Manggagawa sa Timog Katagalugan.

Indauloan ni Miguel ti laban ti unyon para iti tinawen a nayon a sueldo a maipatungpal iti sumaruno a tallo a tawen ken ti panangipatungpal kadagiti addang iti salun-at kontra iti Covid-19. Maikasangapulo isuna kadagiti aktibista a napatay iti rehiyon idi Marso.

Iti Camarines Norte, pinatay ti 96th IB idi Marso 19 ti agama a mannalon a da Louis ken Jetly Buenavente.

Kamkamaten dagiti soldado ti yunit ti Bagong Hukbong Bayan (BHB) a nangreyd kadagiti pulis iti Purok 6, Barangay Dumagmang, Labo, Camarines Norte. Naiparang a Nalabaga a mannakigubat ti agama. Naburak ti rupa ti agama ken addaan ti tama ti bala iti barukong da.

Pagpamomba. Nasurok 15,000 a residente iti 15 a komunidad dagiti Mangyan ti napapanaw gapu iti panagkanyon ti 203rd IBde kadagiti barangay iti nagbeddengan ti Mansalay ken Roxas iti Oriental Mindoro idi Marso 25-26. Pinakanaapektado dagiti taga-Panaytayan iti Mansalay ken San Vicente iti Roxas.

Panagdukot. Tiniliw dagiti soldado ti 203rd IBde ti agkabsat a Kadlos ken Jeremy Lukmay, residente ti Sityo Kilapnit, Barangay Panaytayan idi agsapa ti Marso 25. Ni Kadlos ket masikog ken maysa a manursuro bayat a ti kabsat na ket maysa nga estudyante. Saan pay laeng nga inruar dagiti soldado isuda.




“Huli week” iti semana santa

UPPAT A LIDER-MASA ken aktibista iti Central Luzon (CL), ken maysa pay iti Cagayan Valley a biktima ti red-tagging ti tiniliw ken pinilaan kadagiti parbo a kaso idi semana santa. Tallo ti natiliw iti CL idi Marso 30.

Natiliw ni Joseph Canlas, mangidadaulo ti Alyansa ng mga Magbubukid sa Gitnang Luzon, iti Mexico, Pampanga. Aktibo isuna kadagiti kampanya kontra iti pananggamgam ken kumbersyon ti taltalon iti rehiyon.

Natiliw met ni Florente Viuya, Sr., lider-mangmangged ken dadaulo ti Bayan-CL iti Bamban, Tarlac. Kadua na a natiliw ti paralegal ti Karapatan-CL a ni May Arcilla.

Iti Bulacan, ni Concepcion Opalla, dati a lider ti Kadamay a nangidaulo iti okupasyon ti Pandi idi 2017 ket natiliw idi Marso 26. Dua nga aldaw sakbay nga inruar dagiti pulis isuna.

Iti Southern Tagalog, natiliw ni Genelyn Dichoso, opisyal ti Karapatan ken ti anak na a ni Jennifer iti Calauag, Quezon idi Abril 5. Idi Marso 30, rinaut dagiti pulis ti opisina ti Alyansa ng Manggagawa sa Engklabo iti Santa Rosa, Laguna ken namulaan kadagiti paltog ken pasabog.

Iti Manalo, Amulung, Cagayan, natiliw ni Calixto Cabildo, dadaulo ti Anakpawis-Cagayan idi Marso 24.

Kabayatanna, saan a nainkalintegan a naisina kenni Elizabeth Estilon, balud pulitikal iti Sorsogon, ti anak na a maladaga a ni Prince Joel idi Marso 27.




Lockdown iti Metro Manila, napairutan

Inparaw ti rehimen a Duterte manipud Marso 29 aginggana Abril 11 ti napairutan a lockdown (enhanced community quarantine) iti Metro Manila, Cavite, Laguna, Bulacan ken Rizal. Daytoy ket kalpasan dimmanon ti 10,000 ti kaso ti kaadu ti naakaran ti Covid-19. Segun iti datos ti Department of Health (DOH) idi Abril 1, 72% ti pangkabuklan a kaso ti impeksyon iti pagilian ket nailista iti nasao a lugar.

Inpakaammo ti DOH a dumanon ti 79% ti pangkabuklan a bilang dagiti intensive care unit bed (631 iti 804) ti okupadon iti agdama, kabayatan a 69% met kadagiti isolation bed (3,143 iti 4,526) ken 61% met kadagiti ward bed (2,180 iti 3,439). Adda iti “kritikal a tukad” metten ti pagkatlo (50 iti 152) dagiti ospital iti National Capital Region, kagudua daytoy ket nganngani mapunnon ken kaguda ket napnon ken saan nan a kabaelan nga umawat pay kadagiti pasyente. Maibilang ditoy ti Philippine Orthopedic Center (75% ti kama ti okupado) no sadino a naipakaammo a nagpositibo iti Covid-19 ti 117 iti 180 a mangmangged iti salun-at na.

Idi Abril 4, dimmanon ti 12,576 ti nailista nga inaldaw a baro a kaso, ken 165,715 ti pangkabuklan nga aktibo a kaso ti Covid-19 iti intero a pagilian.




Panawagan para iti armado a pannakilaban idiay Myanmar, pumigpigsa

Lumatlatak ti panagkasapulan ti armado a pannakilaban idiay Myanmar (dati a Burma) iti sango ti inaldaw a panagpatay ti hunta-militar kadagiti sibilyan nga agprotprotesta. Iti uneg ti pagilian, sumaksaknap ti panagbuya a saan nga umanay ti rali, barikada ken saan a panangsurot dagiti sibilyan kadagiti linteg (civil disobedience). Gaputa bayat a bumaybayag, lallalo a rumangranggas ti Tatmadaw (awag iti armado a puersa ti Myanmar).

Idi Marso 26, 114 ti pinatay ti hunta iti maysa a kadaraan nga aldaw iti nasurok 2-bulan a protesta dagiti umili. Idi April 3, dimmanonen iti 550 ti pinatay ti hunta iti desperasyon nga agtalinaed daytoy iti turay. Uppat a pulo ket innem kadagitoy ket ubbing. Nsurok 2,750 dagiti naibalud.

Iti pablaak dagiti internasyunal a pagiwarnak, addan dagiti aktibista manipud sentro ti syudad a mangisaysayangkat iti panagsanay-militar kadagiti lokal nga estado (kabatog ti rehiyon) iti nagbeddengan iti Burma. Dagitoy nga estado ket teritoryo dagiti nailian a minorya ti Myanmar no sadino nga agraraira dagiti nadumaduma nga armado a grupo. Aw-awagan dagiti estado dagitoy bilang ethnic armed organization (EAO wenno armado nga organisasyon dagiti etniko). Dagitoy a grupo ket lumablaban iti mano dekadan a pananggundaway ken panangidadanes ti hunta-militar ken uray ti gobyerno nga indauloan ni Aung San Suu Kyi ken National League of Democracy (NLD). Idi 2015, pimmirma ti 16 kadagitoy a grupo iti maysa a nailian a katulagan iti panagsardeng ti labanan (cease fire) a kasukat ti panangrespeto ti estado iti autonomya da.

Idi inagaw ti Tatmadaw ti turay ti estado idi Pebrero 1, dagus nga inlukat dagiti armado a grupo nga etniko ti teritoryo da gapu iti panangliplipit dagiti aktibista ken miembro ti NLD. Kinundenar da ti kudeta ken inbilang dan nga awanan bileg ti pinirmaan da a nailian a panagsardeng ti labanan idi rauten ti Tatmadaw uray ti teritoryo da.

Atiddog ti pakasaritaan ti armado a pannakilaban idiay Myanmar. Maibaga a saan a nagsardeng daytoy manipud 1939, no sadino nga immuna a nabukel ti Partido Komunista ti Burma. Indauloan dagiti komunista ti armado a pannakilaban iti kolonyalista a British manipud 1939-1941, managsakop a Japanese (1941-9145), panagsubli ti kolonyalista a British (1948-1962) ken ti kaudian, laban iti aso-aso a gobyerno sibil ken ti simmukat a hunta-militar manipud 1962.

Naan-anay a naburak ti partido komunista idi 1989 ngem nagtultuloy ti panapanawen a panaglaban dagiti nabatbati pay nga elemento a komunista. Adu kadakuada ti timmulong iti panagbukel kadagiti armado a grupo ti nadumaduma a nailian minorya para iti nalian a wayawaya ken bukod a pangngeddeng. Saan a bumaba iti 28 pay nga armado a grupo ti etniko ti agraraira itatta iti Myanmar.




Dagiti armado nga aksyon kontra iti kalsada a kontra-insurhensya idiay India

Saan a bumaba iti 13 nga amado nga aksyon ti insayangkat ti People’s Liberation Army ti Partido Komunista ti India (CPI)-Maoist manipud Enero inggana Marso itatta a tawen.

Innem kadagitoy ket operasyon a demolisyon kontra iti agop-operasyon a paramilitar ken makinarya a ramit iti konstruksyon. Ti kaudian ket panangpabettak iti maysa a bus a nakatayan ti lima nga elemento ti District Reserve Guard (DRG) idiay Nayaranpur District idi Marso 23. Ti DRG ket puersa a paramilitar nga impatakder ti estado ti India idi 2017 tapno pokusan ti armado a panaglaban ti CPI-Maoist. Maipareho daytoy a puersa iti CAFGU iti Pilipinas.

Dadduma pay nga aksyon ti CPI-Maoist kontra kadagiti proyekto a kalsada ti panangparalisa iti makinarya iti konstruksyon idiay Logarda District idi Enero 16, Bahaglat District idi Enero 31 ken idiay Gadchiroli District idi Enero 27.

Dagitoy a kalsada ket paset ti proyekto nga imprastraktura a maaw-awagan a Road Connectivity Project para iti Left Wing Extremism Affected Areas, (Maipada daytoy iti “farm to market road” ti NTF-ELCAC iti Pilipinas iti sidong ti Barangay Development Program.) Paset daytoy iti programa a kontra-insurhensiya a rinugian ti gobyerno ni Narendra Modi idi 2016.

Kadakkelan a parte ti pondo para iti kalsada ket aggapu iti sentral a gobyerno. Kasukat ti pondo, inobliga ti gobyerno ni Modi nga ipatungpal dagiti lokal nga estado ti tallo a reporma iti agrikultura maipapan iti panangilako kadagiti produkto nga agrikultural, panagpaabang ti daga ken contract growing a nakarintar a naipasa idi Oktubre 2020. Dagitoy a reporma ti sentro ti protesta a nakipasetan ti saan a bumaba iti 250 milyon a mannalon a nangrugi idi Nobyembre 2020 ken agtultuloy inggana iti agdama.

